
ABSTRACT

This article re-examines the concept of a Malay hero and its interpretation through 
selected popular issues in social media. The common description and concept of 
a Malay hero usually focuses on aspects of masculinity. These are highlighted 
through various popular texts of the Malay society, including traditional hikayat, 
until the emergence of the era of print media, film, and broadcast media. However, 
the ability of social media to display popular images and texts without limits has 
created a new space for continuous debate and discussion on the masculinity of 
current Malay heroes. This study employs qualitative content analysis methods and 
argues that self-appearances based on admirable behaviour, physical fitness, and 
strength, as well as ethical loyalty, have added a new narrative to the masculinity 
description of the Malay hero. As a result, the concept of the Malay hero as a 
cultural institution is constantly changing based on the prominence of selected 
popular issues, celebrity status, and the influence of the mass media. Other than 

that, the findings of this study illustrate the important role of social media as 
the main platform to debate and re-interpret the concept of a hero, particularly 
through self-appearances in contemporary Malaysia. 

Keywords: Malay hero, masculinity, self-appearances, popular issues, social 
media

ABSTRAK

Artikel ini meneliti semula konsep hero Melayu dan tafsirannya menerusi isu-isu 
popular terpilih dalam media sosial. Pemerihalan biasa mengenai konsep hero 
Melayu tertumpu pada aspek maskuliniti yang diketengahkan menerusi pelbagai 
teks popular masyarakat Melayu. Perkara ini termasuklah hikayat tradisi 
sehinggalah kemunculan era media cetak, filem dan siaran. Namun, keupayaan 
media sosial hari ini memaparkan imej dan teks popular tanpa batasan telah 
membina ruang perdebatan dan perbincangan mengenai maskuliniti hero Melayu 
semasa secara berterusan. Kajian ini menggunakan kaedah analisis kandungan 
kualitatif dan berhujah bahawa penampilan diri berdasarkan perlakuan yang 
terpuji, kecergasan badan dan kekuatan fizikal serta kesetiaan yang beretika 
telah menambah naratif baharu mengenai pemerihalan maskuliniti hero Melayu. 
Justeru, konsep hero Melayu sebagai sebuah institusi budaya sentiasa mengalami 
perubahan berdasarkan penonjolan isu-isu popular terpilih, status selebriti dan 
pengaruh media massa. Selain itu, dapatan kajian ini turut memperlihatkan 
peranan penting media sosial sebagai medan utama perdebatan dan tafsiran 
semula konsep hero khususnya menerusi penampilan diri dalam konteks Malaysia 
kontemporari.

Kata kunci: hero Melayu, maskuliniti, penampilan diri, isu popular, media sosial

PENDAHULUAN

Teks popular sering menjadi medan penceritaan dan perdebatan mengenai 
institusi hero dalam masyarakat Melayu. Secara umumnya, dunia tradisi Melayu 
memperlihatkan perwatakan serta pemerihalan hero diceritakan secara lisan  
sebelum ditulis dalam bentuk manuskrip hikayat lama dan diambil alih dunia 
penerbitan moden (Sweeney 1973; Muhammad 2012). Antaranya termasuklah 
Hang Tuah, Merong Mahawangsa, Putera Buluh Betong, Badang dan Raja Bersiong 
(Maxwell 1881; Zainal-‘Abidin 1951; Hussain 2008; Muhammad 2012). Dalam 
tradisi lisan, meskipun istilah hero sering didominasi oleh golongan bangsawan, 

sistem feudal dan konsep daulat, perkaitannya dengan golongan kebanyakan 
masih dilihat dengan jelas (Shaharuddin 1993). Antaranya termasuklah Hang Tuah 
yang mahir dalam ilmu pencak silat dan ilmu kebatinan (Braginsky 1990) serta 
kekuatan luar biasa Badang yang memberikan kelayakan kepada mereka untuk 
dilantik menjadi laksamana dan hulubalang diraja (de Josselin de Jong 1969). 
Menurut Wright (2005), teks popular mempunyai sumbangan yang amat penting 
dalam pembinaan imej dan pemerihalan tentang hero dalam masyarakat. Sebagai 
contoh, imaginasi dan pengamatan khalayak awam terhadap kepelbagaian hero 
– tradisi, romantik, moden, pasca moden dan sebagainya – menjadi antara minat 
kritikal serta naratif dalam kehidupan seharian. 

Konsep dan institusi hero dalam masyarakat adalah bersifat universal. Klapp 
(1948) menyatakan bahawa hero mempunyai imej yang sempurna, menjadi 
legenda dan simbol dalam kehidupan sosial masyarakat. Menurut Kumar (2017), 
hero merujuk kepada seseorang yang mempunyai karisma dan keistimewaan 
serta mempamerkan kualiti dari segi nilai moral, kesaksamaan dan perjuangan 
untuk menegakkan keadilan, manakala Cubitt (2000) mentakrifkan hero sebagai 
seseorang individu – sama ada lelaki atau wanita – yang mendapat pengiktirafan 
oleh individu lain dalam bentuk kemasyhuran dan penghormatan yang mempunyai 
makna tersirat dan kepentingan simbolik. Namun, pengertian institusi hero sering 
berubah dan bergantung pada konteks atau naratif, peranan yang dimainkan dan 
latar budaya setempat. Misalnya, hero Melayu lebih bersifat patriarki. Justeru, 
memadai untuk dinyatakan bahawa lelaki lebih berkedudukan untuk mendapat 
gelaran hero berbanding dengan wanita dalam dunia Melayu. 

Selain “kejantinaannya”, kedudukan hero Melayu moden tidak terhad kepada 
ciri-ciri kepahlawanan dan keperwiraan seperti yang sering diceritakan dalam 
kebanyakan teks hikayat dan cerita lisan. Hal ini kerana konsep dan pengiktirafan 
institusi hero secara global telah diperluas dalam politik, sukan, hiburan, agama 
dan bidang lain yang menarik perhatian khalayak umum (Klapp 1948; Parry 
2021). Malahan dari satu sudut, adat dan nilai-nilai Islam berperanan luas dalam  
membentuk moral dan keperibadian seseorang hero dalam dunia Melayu. 
Shaharuddin (1993) menyatakan antara nilai penting dalam mentakrifkan hero 
Melayu menurut Islam termasuklah mencintai ilmu, bersikap adil dan saksama, 
bermoral, jujur dan menghormati undang-undang. Strate (1985) menyatakan 
bahawa walaupun setiap masyarakat di dunia ini mempunyai hero, pandangan 
terhadapnya adalah berbeza dalam satu budaya dengan budaya yang lain. 
Kedekatan institusi popular ini dengan budaya sesebuah masyarakat menjadikan 
pengertiannya amat rapuh dan rumit untuk dijelaskan. 

Selain adat dan Islam yang menjadi prinsip moral, teknologi media juga berperanan 

menjadi acuan imaginasi khalayak awam khasnya dari segi kemasyhuran dan 
status seseorang hero Melayu. Strate (1985) menyatakan bahawa teknologi media 
berupaya mengetengahkan suatu dimensi dan imaginasi baharu terhadap institusi 
hero dalam masyarakat. Hal ini diakui oleh Drucker dan Cathcart (1994) yang 
menjelaskan bahawa fungsi dan latar institusi hero dalam masyarakat merupakan 
suatu fenomena komunikasi dengan mengambil kira peranan teknologi media. 
Maka tidak hairanlah jika institusi hero turut dianggap sebagai suatu pseudo-event 
(Boorstin 1961) iaitu fenomena rutin dalam era selebriti yang menuntut peranan 
dan perancangan media bagi menarik perhatian khalayak umum (Morgan 2019). 
Hal ini bermakna media, sama ada bercorak tradisi atau moden, secara tegar akan 
mencipta pesona yang mampu memuaskan kehendak khalayak terhadap individu 
yang dianggap hero dan juga menggambarkan kepincangan mereka (Drucker dan 
Cathcart 1994). Kesannya, hero mula dianggap sebagai selebriti yang menekankan 
imej dan nama dalam kalangan pengikut, peminat dan sebagainya. Namun, hero dan 
selebriti mempunyai sifat dan ciri yang berbeza dan perkara ini akan dibincangkan 
kemudian (Boorstin 1961; Fraser dan William 2009). 

Kemunculan media sosial tidak hanya menambah baik, malah mengekalkan 
peranan teknologi media konvensional seperti media cetak dan media elektronik. 
Menurut Morgan (2019), peningkatan populasi yang seiring dengan perkembangan 
media semasa telah menyediakan platform baharu untuk institusi hero diketahui 
oleh khalayak awam dengan lebih luas. Pemodenan masyarakat turut memberi 
kesan terhadap penemuan teknologi seperti media elektronik – dan yang terbaharu 
media sosial – dalam proses penyampaian maklumat dan pembentukan imaginasi 
khalayak. Secara umumnya, media sosial ditakrifkan sebagai suatu aplikasi internet 
yang dibina dari sudut teknologi dan ideologi web 2.0. Aplikasi ini membenarkan 
penciptaan dan pertukaran sesuatu yang dipanggil sebagai kandungan yang dicipta 
pengguna atau user generated content (Kaplan dan  Haenlein 2010).

Dalam pemerhatiannya terhadap perkembangan teknologi media, McLuhan 
(1964) mengemukakan hujah bahawa medium ialah sebuah mesej. Namun 
teknologi seperti media sosial tidak hanya mempengaruhi cara kandungan disebar 
dan difahami, malah mengubah landskap ekologi komunikasi. Keupayaan media 
sosial menyebarkan maklumat dengan pantas, bersifat interaktif dan popular telah 
mengubah makna dan pembinaan naratif institusi hero khasnya dalam dunia Melayu, 
malahan, kebanyakan lelaki Melayu mula berkongsi, membina dan membentuk 
acuan imaginasi mereka khasnya terhadap bentuk maskuliniti berdasarkan konteks 
persekitaran melalui media sosial (Fansuri 2020). Misalnya, aspek penampilan diri 
yang menjadi perhatian utama khalayak terhadap ciri seseorang yang bergelar hero 
turut menulis semula makna dan naratif pemerihalan maskuliniti hero Melayu. 
Kemunculan selebriti media sosial turut mewujudkan kekeliruan khususnya dari 

segi status, penghormatan dan populariti yang biasanya dikecapi oleh seseorang 
yang bergelar hero dalam masyarakat. Justeru, artikel ini meneliti dan menganalisis 
pelbagai isu popular terpilih dalam media sosial khususnya teks hiburan dan politik 
yang menawarkan tafsiran baharu terhadap naratif maskuliniti dan konsep institusi 
hero Melayu kontemporari. 

HERO DAN NARATIF MASKULINITI

Pembentukan institusi hero tidak dapat lari daripada penampilan diri yang membawa 
kepada pemerihalan maskuliniti. Hal ini adalah kerana naratif tentang maskuliniti 
saling bertindan dengan huraian penampilan diri dalam kebanyakan perbincangan 
konsep institusi hero semasa. Malahan penampilan diri dilihat sebagai suatu nilai 
tambah kepada pengukuhan citra maskuliniti seseorang individu. Menurut Arkin, 
Lake dan Baumgardner (1986), istilah penampilan diri merujuk kepada usaha 
individu untuk mewujudkan identiti dengan mengawal gambaran imej dirinya 
pada pandangan mata orang lain. Penampilan diri boleh dikaitkan dengan peranan 
tertentu yang dimainkan oleh setiap individu ketika muncul dalam khalayak 
(Trammell dan Keshelashvili 2005). 

Naratif tentang maskuliniti dalam masyarakat sering dikaitkan dengan penampilan 
kejantinaan atau gender iaitu peranan yang berdasarkan jantina seseorang individu. 
Menurut Lee (2002), kejantinaan merupakan suatu konstruk sosial dan keadaan ini 
turut mempengaruhi peranannya termasuklah identiti kelelakian dan kewanitaan. 
Namun, Connell (1987) menegaskan bahawa teori peranan jantina mempamerkan 
ketidakupayaan untuk menerangkan konsep kuasa dan penentangan terhadapnya 
sebagai suatu ciri yang penting dalam hubungan sesama jantina dan dalam 
kalangan jantina (Demetriou 2001). Oleh itu, McInnes (2016) menyatakan bahawa 
kejantinaan seseorang perlu difahami sebagai suatu struktur sosial dan praktik 
berbanding dengan hanya memahaminya dari sudut biologi. Hal ini adalah kerana 
kejantinaan seseorang individu dilihat sebagai suatu pencapaian yang berdasarkan 
perlakuan atau peranan yang dimainkan (West dan Zimmerman 1987). 

Struktur praktik kejantinaan turut dianggap sebagai suatu institusi sosial (McInnes 
2016). Seseorang yang berperwatakan maskulin atau feminin ditentukan oleh 
institusi dan konteks yang bertanggungjawab membina makna perlakuan individu. 
Lee (2002) menyatakan bahawa pandangan terhadap sifat maskulin dan feminin 
berbeza antara suatu budaya dengan suatu budaya yang lain khususnya jika 
melibatkan wacana hegemoni berkenaan dengan jantina atau seks yang sistemnya 
secara umum ditakrifkan berdasarkan binari atau penduaan. Oleh itu, konsep 
hegemoni turut mempengaruhi takrifan maskuliniti. Sebagai contoh, Connell dan 

Messerschmidt (2005) menyatakan bahawa maskuliniti hegemoni perlu difahami 
sebagai bentuk praktik yang membenarkan dominasi lelaki terhadap wanita secara 
berterusan. Namun, maskuliniti hegemoni yang diperkenalkan oleh Connell (2003) 
tidak hanya terhad kepada wanita, malah turut merujuk pada pengawalan sosial 
antara suatu kumpulan lelaki dengan kumpulan lelaki yang lain – misalnya, antara 
komuniti lelaki heteroseksual dengan komuniti lelaki homoseksual. 

HERO MELAYU DALAM NARATIF MASKULINITI

Dalam dunia Melayu, fasa sistem feudal seperti pada zaman kesultanan Melaka 
mempunyai naratif maskuliniti yang tersendiri dan dianggap lebih menonjol. 
Malahan, pengaruh sistem feudal terhadap konsep institusi hero Melayu dilihat 
kekal hingga ke hari ini dengan satu tujuan iaitu pengekalan kuasa yang bersifat 
hegemoni. Susur galur Kesultanan Melaka seperti yang dilaporkan dalam 
karya Sejarah Melayu sering dikaitkan dengan keturunan raja yang mempunyai 
kebesaran dan kemuliaan yang tinggi. Misalnya, ketokohan dan kepahlawanan 
Raja-raja Melayu sering dikaitkan dengan keturunan Iskandar Zulkarnain. Menurut 
Hussain (2008), kesucian keluarga diraja dianggap ciri penting yang berperanan 
sebagai pelindung dan penjaga rakyat jelata dan digambarkan melalui mitos dan 
legenda dalam penulisan karya seperti Sejarah Melayu (Shellabear 1975). Dalam 
hal ini, mitos dan legenda membentuk imej maskuliniti dan mencorakkan institusi 
hero Melayu ketika zaman pemerintahan kesultanan Melaka. Malahan, naratif 
mengenai putera raja dan penampilannya digambarkan secara berlebih-lebihan 
seperti kesucian darjat, konsep daulat, kesaktian dan rupa paras yang sempurna. 

Selain keluarga diraja, terdapat laporan yang memperlihat golongan bangsawan 
dan orang kebanyakan juga menepati ciri-ciri seseorang hero iaitu mempunyai 
penampilan diri yang maskulin (Braginsky 1990; de Josselin de Jong 1969). 
Meskipun mereka tidak mempunyai elemen kesucian seperti daulat, kepahlawanan 
mereka ditampilkan menerusi ilmu kebatinan dan keistimewaan tertentu. Sebagai 
contoh, Hang Tuah dan Badang yang tidak dilahirkan dalam keluarga diraja 
mempunyai ilmu kebatinan dan kekuatan yang datang dari proses berguru dan 
anugerah dari alam ghaib. Kedua-dua tokoh ini dianggap hero dalam masyarakat 
Melayu walaupun kewujudan mereka berbaur dengan legenda dan mitos. Selain itu, 
keadilan dan kesetiaan menjadi asas kepada institusi hero atau naratif keperwiraan 
Melayu dalam fasa prakolonial dan keingkaran mereka akan membawa kepada 
tulah atau dimakan sumpah. 

Bersetuju dengan kenyataan Said (1985), Birch, Schirato dan Srivastava (2001) 
menegaskan bahawa pandangan Barat tentang masyarakat Timur terarah kepada 

mempersendakan dan merendahkan nilai kehidupan sesebuah kaum. Kebiasaannya, 
pandangan ini dilakukan melalui catatan berdasarkan pemerhatian tanpa 
memahami konteks budaya masyarakat tempatan. Ketika fasa penjajahan Barat di 
Tanah Melayu, tumpuan yang sering diberikan oleh orientalis ialah pemerihalan 
penampilan diri lelaki Melayu yang sering bertindih dengan naratif maskuliniti 
mereka (Hill 1961; Swettenham 1913). Seperti dalam kebanyakan masyarakat 
bercorak patriarki, orang Melayu menentukan norma kehidupan individu seperti 
penampilan diri dan jangkaan sosial berdasarkan jantina (Healey 1994). Hal ini 
bermakna sifat maskulin biasanya lebih dikaitkan dengan lelaki Melayu yang 
sentiasa dianggap dominan, kasar dan bersifat melindungi. 

Namun pandangan maskuliniti dalam kalangan pegawai kolonial Barat 
kebiasaannya berpandukan kod hipermaskulin yang menghuraikan bentuk 
maskulin yang sempurna dan tidak sempurna. Maka, naratif maskuliniti penduduk 
tempatan dianggap tidak menepati kod piawaian lelaki Eropah yang mementingkan 
sifat rasional, logik dan mampu mengawal emosi pada kaca mata mereka (Birch, 
Schirato dan Srivastava 2001). Telahan ini boleh diperdebatkan kerana istilah 
rasional, pemikiran logik dan kawalan emosi perlu difahami dalam konteks budaya 
tempatan termasuklah nilai-nilai murni, Islam dan adat Melayu. Alatas (2016) 
misalnya menyatakan bahawa pandangan berat sebelah pegawai kolonial seperti 
Stamford Raffles telah memberi citra negatif terhadap imej dan penampilan orang 
Melayu. Misalnya, terdapat pelbagai laporan kolonial terhadap orang Melayu dari 
segi penampilan diri dan pemikiran yang tidak selari dengan konsep maskuliniti 
Eropah. Antaranya laporan Harrison (1954) yang menyatakan tentang perwatakan 
masyarakat Rembau yang perlu dipantau kerana bersifat pembunuh, tamak haloba, 
penipu dan pembelot. 

Namun seperti yang diakui oleh Alatas (2016), pandangan terhadap penampilan 
diri dan pemerihalan maskuliniti lelaki Melayu dalam kalangan pegawai kolonial 
British mula mengalami perubahan pada akhir abad ke-19 dan abad ke-20. Sebagai 
contoh, meskipun Wright dan Reid (1912) serta Swettenham (1955) merupakan 
orientalis Barat, mereka masih memandang lelaki Melayu sebagai seorang yang 
budiman dan pekerja yang mempunyai perwatakan menyeronokkan, mahir dan 
sentiasa menghiburkan. Selain itu, laporan mereka mengenai perlakuan amuk 
orang Melayu boleh ditafsirkan sebagai bentuk maskuliniti yang unik dalam 
institusi hero Melayu. Selain gangguan emosi, perlakuan amuk perlu dilihat 
berdasarkan objektif yang ingin diketengahkan. Jika mengancam nyawa seseorang 
individu, maka perlakuan amuk itu dianggap bertentangan dengan perwatakan 
hero Melayu yang setia, santun dan berbudi pekerti. Pengertian ini mula berbeza 
sekiranya perbuatan mengamuk itu bertujuan untuk mempertahankan nyawa, 
maruah individu dan kedaulatan negara (Swettenham 1913 ). 

Dalam dunia kontemporari Melayu, ciri kesetiaan tidak berbelah bagi sebagai 
suatu bentuk maskuliniti Melayu mula diperdebatkan. Hal ini kerana timbulnya 
kecenderungan untuk mempersoalkan keperluan mentaati pemimpin secara 
membabi buta meskipun tindakan yang dilakukan mereka bertentangan dengan 
nilai dan ajaran Islam. Mereka yang dianggap hero dan wira ialah golongan 
yang sanggup mempertahankan dan melindungi kesucian Islam. Namun Islam 
turut menjadi komponen penting dalam pertembungan antara pemimpin untuk 
mendapatkan sokongan dan memastikan kelangsungan kuasa politik negara 
(Chandra 2020; Singh 1998). Selain faktor budaya, kemunculan media sosial 
yang menularkan maklumat dengan pantas dan mempunyai ciri interaktif dalam 
kalangan generasi muda hari ini telah menulis semula naratif maskuliniti feudal 
dalam suatu konteks yang baharu khasnya dari aspek penampilan diri. Goffman 
(1959) merumus konsep frontstage performance sebagai unsur penting dalam 
istilah penampilan diri kerana seseorang individu itu akan lebih berhati-hati dalam 
mempersembahkan imej dan penampilannya kepada khalayak. 

Dalam hal ini, biasanya maskuliniti dicorakkan secara fizikal menerusi proses 
bersemuka. Malahan, lokasi ruang awam dan khalayak umum turut mengawal 
pembentukan maskuliniti. Media sosial hari ini membenarkan seseorang individu 
mengawal dan menentukan imej maskulinitinya secara kendiri tanpa kelibat 
khalayak secara fizikal. Justeru, penampilan diri memainkan peranan yang amat 
penting kerana jika aspek penampilan diri tertentu boleh diketengahkan secara 
terpilih melalui pertemuan bersemuka, keadaan yang sama boleh diperluas dalam 
suasana maya (Smith dan Sanderson 2015). Menurut Kim dan Papacharissi (2003), 
laman dalam talian membolehkan individu memberi penekanan terhadap identiti 
sebenar yang tidak bersesuaian dipamerkan dalam konteks bersemuka. Justeru, 
konsep utama dalam naratif maskuliniti feudal khususnya terhadap institusi hero 
mula mengalami perubahan dan penyesuaian menerusi platform penyampaian teks 
popular seperti media sosial. Malahan pengaruh media sosial dalam mewujudkan 
pseudo-event turut memberi makna baharu terhadap konsep hero Melayu yang 
berbaur dengan naratif dunia selebriti dari segi penampilan diri dan pemerihalan 
maskuliniti mereka. 

MEDIA, SELEBRITI DAN PROSES PEMBENTUKAN HERO MELAYU 
MODEN 

Kajian lepas mengenai peranan media dalam pembentukan institusi hero banyak 
tertumpu pada perkaitannya dengan dunia selebriti dan kemasyhuran (Strate 1985; 
Henderson 1992; Fraser dan Brown 2009; Sperlich 2016; Morgan 2019). Strate 
(1985) yang meneliti potensi teknologi komunikasi sebagai pemain utama dalam 

proses pembentukan hero mengukuhkan lagi hujahan awal sarjana seperti Boorstin 
(1961) mengenai hubungan antara institusi ini dengan media khasnya yang 
melibatkan teknologi visual dan budaya popular. Pada dekad awal kemunculan 
media cetak dan elektronik seperti radio, buku, majalah, papan iklan, filem dan 
televisyen, khalayak awam yang menyanjung seseorang yang dianggap sebagai 
“hero” mempunyai capaian terbatas untuk mendekati mereka secara fizikal. Justeru, 
susuk tubuh, imej dan naratif pemerihalan seseorang hero hanya dilihat menerusi 
teknologi media massa. Populariti dan kemasyhuran yang disebar luas menerusi 
teknologi media dan budaya popular secara tidak langsung telah mewujudkan 
suatu peralihan sosial terhadap institusi hero kepada selebriti. Boorstin (1961) 
melihat keadaan ini sebagai sesuatu yang dipanggil human pseudo-event terhadap 
institusi hero yang dibentuk dan menjadi subjek pemaparan media. Ketepuan imej 
menerusi media telah membina suatu garisan perbezaan antara hero dan selebriti. 
Beliau berhujah bahawa hero dilihat berdasarkan pencapaian, manakala selebriti 
hanya menerusi imej atau jenama. Tidak seperti selebriti yang dihasilkan menerusi 
media, hero mencipta dirinya. Jika hero suatu sosok penting, maka selebriti suatu 
nama besar. 

Menurut Fraser dan Brown (2009), hero secara alamiah tidak mencari sebarang 
perhatian untuk dirinya manakala selebriti memerlukan kelangsungan imej yang 
sukar dikekalkan dalam kehidupan sebenar. Sperlich (2016) menyatakan perkara 
yang membezakan hero dengan selebriti ialah konsep kepujian. Hero yang terpuji 
menjadikan mereka suatu susuk yang dipercayai. Kebiasaannya, seseorang 
yang dipanggil hero mempunyai moral yang baik dan dijadikan contoh dalam 
masyarakat. Keadaan ini berbeza dengan selebriti yang membawa pengaruh buruk 
kerana kemasyhuran mereka dibentuk melalui nilai moral yang tidak semestinya 
positif. Justeru, seperti yang dinyatakan oleh Sperlich (2016), hero tidak boleh 
menjadi selebriti meskipun terdapat keadaan tertentu untuk berbuat demikian 
kerana hero terikat dengan kod moral dan penghormatan. Namun, populariti media 
sosial hari ini telah mengaburkan sempadan perbezaan antara hero dan selebriti. 
Malahan, Morgan (2019) berhujah bahawa perbezaan antara kedua-dua entiti ini 
lebih mudah dinyatakan dalam bentuk teori berbanding praktik. 

Dalam konteks budaya dan teks popular Melayu, naratif lazim yang merujuk 
kepada istilah hero tertumpu pada empat bidang yang penting iaitu politik, agama, 
petugas barisan hadapan dan sukan. Kesemua bidang ini dipaparkan dengan jelas 
dalam pelbagai genre teks popular di Malaysia termasuklah akhbar dan majalah, 
filem, televisyen serta media sosial. Sebelum media elektronik seperti radio dan 
televisyen diperkenalkan, filem, akhbar dan majalah terlebih dahulu memberikan 
paparan langsung mengenai citra masyarakat Melayu dan struktur kehidupan 
mereka. Namun, filem menjadi tumpuan utama kerana fungsinya yang lebih 

berpengaruh dan menarik dari segi visual. Konsep maskuliniti dalam kebanyakan 
filem Melayu turut berpandukan pada prinsip hegemoni patriarki yang menuntut 
perwatakan jantan dan kasar (Lim 2006; Khoo 2006). Selain penampilan diri 
yang bertubuh tegap, kebanyakan hero dalam filem Melayu dalam dekad 1950-an 
hingga dekad pertama 2000-an kebiasaannya berkulit sawo matang, berkumis dan 
mahir berpencak silat seperti apa yang diistilahkan sebagai maskuliniti Melayu 
yang autentik atau bersifat asli secara tradisinya (Khoo 2006). 

Namun dalam tempoh itu, terdapat juga usaha untuk mengetengahkan imej hero 
yang memenuhi cita rasa maskuliniti kolonial seperti yang terpapar dalam filem 
Antara Dua Darjat (1960). Selain gaya hidup sekular dan penekanan terhadap 
pemikiran rasional, elemen kemodenan Barat yang ditonjolkan melalui pendidikan 
dan perkembangan intelek turut mewarnai filem ini. Sebagai contoh, isu kelas 
sosial yang menjadi obsesi dalam masyarakat kolonial khasnya orang Inggeris 
(Morgan 2005) telah diperluas dengan konsep darjat dalam masyarakat Melayu. 
Selain itu, norma dan konteks seseorang hero dalam kebanyakan filem Melayu 
cenderung untuk menyokong konsep heteronormative yang dianggap senada 
dengan norma maskuliniti hegemoni Melayu. Menurut Goh (2014), maskuliniti 
Melayu mestilah bersifat heteroseksual dan sebarang langkah untuk keluar dari 
ketetapan norma yang berlandaskan Islam dan sistem moral seperti adat dilihat 
sebagai suatu ancaman kepada institusi kekeluargaan. Misalnya, tokoh Islam 
seperti Salahuddin al-Ayubi menjadi contoh seorang hero Islam, penguasa, 
suami dan bapa yang dilihat sentiasa menuruti saranan Nabi Muhammad dalam 
pentadbirannya menerusi hadis, “barang siapa yang melihat kemungkaran, maka 
hendaklah mengubahnya” (Chandra 2020; Izra Inna, Mohamad Saleeh dan Md 
Azalanshah 2017).

Percubaan beberapa pengarah tempatan untuk menghasilkan filem di luar norma 
maskuliniti Melayu pada dekad 1990-an dan 2000-an telah mendapat kritikan 
negatif yang berterusan daripada pihak berkuasa agama dan masyarakat awam. 
Malahan, imej lelaki sama ada yang memegang watak utama atau sampingan 
sering dipersoalkan dari segi kejantanan dan penampilan maskulin mereka yang 
tidak “kasar”. Sebagai contoh, watak hero dalam filem KL Menjerit (2002) iaitu 
Shahrul yang berimej heteroseksual dan kelihatan kasar berbanding Tun – watak 
sampingan yang berperwatakan lembut, santun dan emosi (Lim 2006). Watak 
Shahrul dalam filem ini tidak sahaja mengekalkan ideologi maskuliniti hegemoni, 
malah secara tidak langsung mengukuhkan imej heteroseksual dalam pembinaan 
hero Melayu moden melalui media. 

Dekad 2000-an menyaksikan hero Melayu menampilkan kelainan dari segi 
penampilan diri dan maskuliniti khususnya menerusi drama televisyen. Meskipun 

mereka mula berbadan sasa dan tegap, nilai kemelayuan seperti romantik, sopan 
dan menghormati orang tua menjadi ciri utama kebanyakan watak dan perwatakan 
hero dalam drama Melayu televisyen kontemporari. Kebiasaannya, konsep daulat 
ditonjolkan melalui prinsip taat setia kepada raja dan negara melalui watak barisan 
hadapan seperti dalam drama televisyen popular Gerak Khas. Selain itu, proses 
romantik dalam kebanyakan genre budaya popular hari ini seperti drama televisyen 
dan filem telah menyesuaikan institusi hero Melayu melalui penampilan diri yang 
lebih sopan dan berbudi pekerti. Adegan yang menampilkan perbuatan mengamuk 
hanya ditonjolkan menerusi sikap panas baran dalam hubungan praperkahwinan, 
pascaperkahwinan dan kekeluargaan. Selain itu, perlakuan amuk turut mewarnai 
filem-filem yang bercorak patriotik dan aksi seperti Bravo 5 (2014), Paskal 
(2018), Wira (2018) dan Sangkar (2019). Walaupun terdapat filem Melayu yang 
menekankan perlakuan amuk dalam budaya samseng seperti KL Gangster (2011) 
menerusi watak hero, penerapan elemen kasih sayang, nilai-nilai Islam dan 
kekeluargaan dipaparkan sebagai jalan penyelesaian untuk kehidupan dan masa 
depan yang lebih baik. 

KAEDAH KAJIAN

Menurut Brennen (2017), teks merupakan suatu artifak budaya yang menawarkan 
maklumat tentang praktik sosial, pemaparan dan andaian. Justeru, kajian ini 
menggunakan kaedah analisis teks kualitatif untuk salah satu media sosial popular 
iaitu Facebook yang menjadi medan penting penyebaran teks di Malaysia. Kajian 
ini dijalankan pada tahun 2019 hingga 2020 dengan meneliti teks popular yang 
terpapar menerusi Facebook. Dalam hal ini, Facebook berperanan penting dalam 
membentuk imaginasi berdasarkan teks naratif mengenai konsep hero Melayu 
kontemporari. Naratif yang menjadi tema penting dapatan kajian iaitu penampilan 
diri dan pemerihalan maskuliniti akan dianalisis secara kritikal menerusi hantaran 
Facebook dalam bentuk teks. Kaedah analisis teks kualitatif media sosial boleh 
dibahagikan kepada tiga cara iaitu analisis aktif yang melibatkan penyertaan 
penyelidik dalam proses komunikasi dengan pengguna Facebook; analisis pasif 
yang menggunakan teknik pemerhatian terhadap pemaparan corak maklumat atau 
interaksi pengguna Facebook dalam kumpulan (group) tertentu, dan yang terakhir 
penyelidik menggunakan Facebook sebagai platform untuk mengumpulkan 
responden bagi tujuan temu bual melalui web, tinjauan dan sebagainya (Eysenbach 
dan Till 2001; Franz et al. 2019). Namun, kajian ini hanya menggunakan analisis 
pasif dengan menumpukan kepada pelbagai isu popular hiburan dan politik Melayu 
yang mempunyai kaitan secara langsung dengan penampilan diri – konsep yang 
mewujudkan naratif baharu mengenai maskuliniti dan makna hero Melayu dalam 
dunia media sosial. 

Menurut Franz et al. (2019), data yang diperoleh daripada media sosial seperti 
Facebook menawarkan suatu konteks penting kepada penyelidik kualitatif. 
Terdapat tiga jenis data primer yang boleh dianalisis secara teks iaitu hantaran 
(post) yang ditulis oleh pengguna Facebook seperti kemas kini status yang biasanya 
muncul dalam suapan berita (news feed), komen yang merupakan maklum balas 
terhadap hantaran tertentu atau kritikan terhadap komen; dan pesanan (message) 
yang dihantar secara peribadi daripada seorang pengguna kepada pengguna yang 
lain. Walau bagaimanapun, kajian ini  tertumpu pada corak hantaran, naratif dan 
kemas kini mengenai topik penampilan diri dan maskuliniti dalam dunia hiburan 
dan politik Melayu. Selain itu, kajian ini lebih terbuka dari segi skop tanpa 
membataskan tempoh masa yang tertentu terhadap corak hantaran yang bersifat 
tular yang berkaitan dengan isu politik dan hiburan yang dipilih. Hal ini kerana 
skop yang lebih terbuka dapat menggalakkan kepelbagaian pentafsiran mengenai 
teks yang lebih kritikal. 

Antaranya termasuklah bentuk penampilan diri yang memberi naratif baharu 
mengenai maskuliniti hero Melayu. Meskipun skala, skop dan keluasan data sering 
menjadi pertikaian penting dalam penyelidikan media sosial (McCay-Peet dan 
Quan-Haase 2018), adalah penting untuk kembali kepada asas kekuatan kajian 
kualitatif yang terbentuk daripada pemahaman tentang persoalan bagaimana dan 
mengapa sesuatu fenomena itu berlaku, bukan berapa jumlah atau berapa banyak 
bilangan fenomena tertentu yang muncul (Small 2005). Untuk menjawab persoalan 
bagaimana penampilan diri mewujudkan naratif baharu tentang pemerihalan 
maskuliniti dan memberi tafsiran kontemporari terhadap konsep hero Melayu, tiga 
tema berikut telah dibentuk dengan teliti oleh penyelidik iaitu moral yang terpuji, 
kecergasan badan dan kekuatan fizikal serta kesetiaan yang beretika yang menjadi 
panduan kepada pengukuhan konsep hero sebagai institusi budaya dalam konteks 
semasa. Pencarian isu hiburan dan politik popular dilakukan menerusi sistem 
pencarian Facebook dengan menggunakan hashtag istilah yang berkaitan (Carney 
2016). Kajian ini juga mengambil kira isu etika khasnya dapatan yang diperoleh 
menerusi media seperti yang disarankan oleh Flicker, Haans dan Skinner (2004), 
Zimmer (2010) dan Naslund et al. (2014).

Moral yang Terpuji

Seperti yang dibincangkan pada bahagian awal, perbezaan ketara seseorang 
hero dengan selebriti ialah konsep kepujian. Dalam hal ini, sifat-sifat kepujian 
biasanya didorong oleh perlakuan yang bermoral dan menepati prinsip adat dan 
nilai-nilai Islam dalam masyarakat Melayu. Hero Melayu yang bermoral akan 
menerima sanjungan dan penghormatan dalam masyarakat. Dunia selebriti 
Melayu kontemporari kebiasaannya tertumpu pada penampilan pelakon lelaki 

yang memegang watak hero dalam filem atau drama rantaian. Selain berlakon, 
mereka turut menjadi model iklan untuk siaran media elektronik seperti televisyen 
dan media sosial. Kekerapan mereka muncul dalam pelbagai platform media telah 
membina suatu populariti dan mula dianggap sebagai contoh lelaki yang sempurna. 
Antara pelakon Melayu popular dalam dunia media sosial ialah bekas Hero Remaja 
iaitu Syafiq Kyle yang mendapat perhatian khalayak melalui lakonannya di 
televisyen. Malahan penampilan diri beliau mula menjadi perbualan, perbincangan 
dan perdebatan umum di media sosial. Contohnya, penampilan beliau dengan 
rambut yang berwarna perang keemasan untuk watak utama drama bersiri Mocha 
Kau Bahagia menjadi perhatian dan ikutan peminat dalam media sosial khususnya 
Facebook (Mstar Online 2017). Malahan, perwatakan Islamik Syafiq Kyle yang 
berkulit sawo matang dan berkumis sebagai seorang ustaz dalam drama bersiri Nur 
turut menjadi perbualan hangat dan menerima pujian. 

Dalam hal ini, keupayaan Syafiq Kyle sebagai seorang pelakon dan model 
mengimbangkan penampilan liberal dan Islamik telah mengukuhkan lagi 
maskuliniti beliau sebagai seorang hero Melayu dalam media sosial. Selain 
menjadi idola kepada keluarga dan peminat, gaya penampilan ini menjadi rujukan, 
inspirasi dan ikutan dalam kalangan khalayak massa (Zaidi 2018). Perhatian dan 
kepujian dalam bentuk komen dan tanda suka menerusi media sosial terhadap 
Syafiq Kyle mula berubah selepas kontroversi video lucah yang tersebar menerusi 
media sosial pada bulan Ramadan tahun 2018. Dalam hal ini, status Syafiq Kyle 
sebagai seorang hero dalam media sosial berada dalam keadaan yang berubah-
ubah. Beliau mendapat perhatian dan sanjungan ketika mendapat tempat kedua 
Hero Remaja pada tahun 2011/2012 dan menerima kecaman teruk pada tahun 
2018 selepas terbabit dengan skandal video lucah. Namun, beliau kembali dengan 
imej Islamik menerusi watak Ustaz Adam dalam drama bersiri Nur pada tahun 
2019 dan diraikan oleh peminat dalam media sosial. 

Skandal video lucah beliau mula diabaikan dan tidak menjejaskan kedudukannya 
sebagai hero dan ikon di mata pengikut dan peminat. Malahan, kedudukan beliau 
sebagai pemenang tempat kedua Hero Remaja 2011/2012 masih dikekalkan. Dalam 
situasi yang berbeza, pemenang Dewi Remaja 2018/2019 Haneesya Hani yang 
terpalit dengan rakaman video beliau dalam keadaan mabuk di kelab malam telah 
mendapat kecaman teruk dalam media sosial. Kesannya, gelaran Dewi Remaja 
ditarik balik oleh pihak penganjur dan turut menjejaskan masa depan beliau 
dalam bidang hiburan tempatan (Zaidi 2019). Keadaan ini mempamerkan bentuk 
kelelakian hegemoni yang membawa kepada dominasi lelaki terhadap wanita 
dalam dunia hiburan dengan mengekalkan konsep peranan jantina yang tidak adil. 
Dengan penampilan di luar norma feminin dianggap telah lari dari struktur moral 
seperti yang ditentukan dalam masyarakat Melayu. 

Sistem moral masyarakat Melayu sentiasa ditentukan berdasarkan nilai-nilai Islam 
yang turut mengawal penampilan diri seseorang individu. Misalnya, penampilan 
yang tidak mengikuti ciri maskuliniti seseorang lelaki Melayu Islam akan 
mendapat kritikan berterusan dalam masyarakat. Lelaki yang beragama Islam 
wajib mempunyai akhlak yang terpuji dan berpegang pada prinsip moral yang 
berpandukan al-Quran dan hadis seperti yang dianjurkan oleh para sahabat Nabi 
termasuklah Abu Bakar As-Siddiq dan Umar Al-Khatab (Chandra 2020). Namun 
penampilan diri yang ditampilkan oleh Da’i Syed – bekas peserta program realiti 
televisyen Islamik Da’i Pendakwah Nusantara mengundang perdebatan, khasnya 
gaya beliau yang dilihat agak feminin – berambut panjang dan diwarnakan – sesuatu 
yang agak janggal berbanding dengan ciri-ciri seorang pendakwah Islam. Beliau 
gemar berpakaian kasual dan bergaya santai seperti selebriti lain dalam industri 
hiburan negara. Keadaan ini meletakkan Da’i Syed dalam suatu kedudukan yang 
berbeza daripada pendakwah moden tempatan yang lain (Ali 2021). 

Sikap beliau yang bersahaja dan kata-kata nasihat yang sering dilontarkan 
menerusi media sosial memberi inspirasi kepada pengikut dan peminat yang 
seusia dengannya. Dengan perkataan lain, nilai-nilai murni yang bercirikan 
Islam membentuk penampilan diri beliau sebagai hero remaja yang bermoral 
dan juga pendakwah moden. Populariti Da’i Syed sebagai hero dan ikon remaja 
dalam media sosial mula dipertikaikan selepas dakwaan merogol yang tersebar 
menerusi media sosial. Tuduhan merogol dan seks luar tabii mempamerkan bentuk 
maskuliniti yang bersifat toksik dan ganas yang sama sekali bertentangan dengan 
penampilan Da’i Syed yang bersifat agak feminin dan bersopan santun. Justeru, 
moral yang terpuji menjadi penentu kepada penampilan diri yang menjadi tunjang 
utama pembentukan maskuliniti seseorang hero Melayu tanpa mengira platform – 
sama ada berdasarkan merit atau populariti yang tular dalam media sosial. Selain 
itu, kepatuhan terhadap adat budaya Melayu dan nilai-nilai Islam turut menjadi 
pertimbangan utama terhadap penampilan maskuliniti seseorang hero Melayu. 

Kecergasan Badan dan Kekuatan Fizikal

Selain moral yang terpuji, seseorang hero Melayu dalam dunia media sosial turut 
diraikan dari segi penampilan bentuk fizikal tubuh badan yang sasa dan tegap. Hal 
ini dapat dilihat berdasarkan trend bentuk badan kebanyakan pelakon lelaki utama 
dalam drama dan filem Melayu kontemporari. Malahan, berbadan sasa dan tegap 
menjadi suatu kemestian bagi mereka untuk mendapatkan kontrak lakonan dalam 
mana-mana projek drama televisyen dan filem komersial. Meskipun kriteria ini 
dipertikaikan oleh sesetengah pihak, kekuatan fizikal dan tubuh badan yang sasa 
menjadi penentu kepada rating seseorang pelakon dalam konteks semasa (Amirul 
2019). Bentuk fizikal badan yang sasa  hari ini banyak dipengaruhi oleh gaya hidup 

moden yang datang dari negara Asia Timur seperti Korea Selatan (Lee 2019). 
Pusat kecergasan atau gimnasium menjadi lokasi tumpuan utama dalam usaha 
mendapatkan bentuk badan yang sempurna – sasa, berdada bidang dan penonjolan 
otot serta urat yang ketara. Bentuk penampilan fizikal ini secara tidak langsung 
menambah naratif baharu mengenai maskuliniti lelaki Melayu. Malahan, mereka 
yang memiliki bentuk badan sebegini akan diraikan sebagai hero dan lelaki yang 
ideal dalam dunia media sosial. Selain dilihat sebagai ikon kesihatan – mereka 
yang berbadan sasa biasanya dianggap cergas dan kuat – penampilan seperti ini 
turut menepati syarat sebagai petugas barisan hadapan khasnya polis dan tentera. 

Sesuai dengan perubahan zaman, drama televisyen kepolisan popular seperti 
Gerak Khas yang disiarkan menerusi Radio Televisyen Malaysia (RTM) sentiasa 
menampilkan pelakon lelaki utama yang berbadan sasa sebagai hero petugas 
barisan hadapan. Antaranya termasuklah Zul Ariffin dan Norman Hakim yang 
membawa gaya penampilan baharu seseorang hero dalam drama dan filem Melayu 
– sasa, berdada bidang dan berotot kekar. Pada masa yang sama, hero yang tidak 
menepati gaya penampilan sebegini akan digelar dengan istilah seperti “jambu” 
yang membawa konotasi lelaki yang bersifat manja, berbadan kurus dan amat 
mementingkan penjagaan wajah. Dengan perkataan lain, hero yang berperwatakan 
sebegini dianggap feminin dan tidak bersifat “jantan”  seperti yang diinstitusikan 
dalam masyarakat Melayu. Sebagai contoh, reaksi Khairy Jamaluddin terhadap 
video kontroversi gadis Melayu bertudung yang berpelukan dengan bintang K-pop 
memberi suatu gambaran yang jelas mengenai penampilan diri seseorang lelaki 
Melayu dalam konteks semasa, “Banyak (yang) dikatakan tentang K-pop. Harap 
gadis-gadis Malaysia kembali kepada lelaki tall, dark & handsome. Bukan pale, 
skinny & pretty. Itu bukan lelaki sejati” (Astro Awani 2015).

Kenyataan Khairy mengesahkan pegangan maskuliniti hegemoni dalam masyarakat 
Melayu yang melihat bentuk maskuliniti luar seperti Korea dan Jepun sebagai rapuh 
(soft masculinity). Reaksi tegas beliau juga memperlihatkan dominasi ideologi dan 
kawalan lelaki terhadap wanita dalam membentuk suatu sudut pandang terhadap 
definisi lelaki Melayu yang sempurna – tinggi, berkulit sawo matang dan kacak 
(Ainslie 2017). Meskipun pandangan ini suatu stereotaip dunia Barat – yang 
menjadi idaman biasa dalam kalangan wanita dewasa (Evans 2017) – ciri-ciri ini 
berbeza dengan konsep maskuliniti Korea yang mula menjadi ikutan ramai dalam 
kalangan remaja lelaki hari ini iaitu berkulit cerah dan berwajah cantik seperti 
wanita. Dalam pada itu, krisis penampilan fizikal antara bentuk maskuliniti Korea 
dan maskuliniti Melayu pascakolonial turut dilihat menerusi perdebatan antara Syed 
Saddiq Syed Abdul Rahman dengan penggiat seni tempatan lantaran keputusan 
beliau untuk membawa masuk BTS, kumpulan pop Korea Selatan yang ternama 
sempena Tahun Melawat Malaysia 2020. Menurut Lee (2021), “BTS bukan hanya 

setakat idol. Mereka membawa mesej positif yang menyokong kesihatan mental 
dan mengurangkan risiko bunuh diri. Mesej ini turut membantu generasi muda di 
seluruh dunia termasuk Malaysia”.

Dalam hal ini, Syed Saddiq cuba mengimbangi pengaruh maskuliniti hegemoni 
dari sudut penampilan diri. Misalnya, mesej positif yang dibawa oleh BTS 
membuka suatu ruang baharu kepada peminat khususnya generasi muda tentang 
risiko kesihatan mental dan cubaan bunuh diri, meskipun penampilan mereka 
berada pada luar norma konvensyen maskuliniti Melayu. Sebagai menteri yang 
termuda pernah dilantik dalam Kabinet Malaysia, penampilan Syed Saddiq Syed 
Abdul Rahman yang membawa gaya generasi terkini dilihat seiring dengan 
cita rasa maskuliniti positif – menjaga kesihatan kulit, amalan gaya hidup sihat 
dengan melakukan senaman ringkas di rumah dan menentang budaya buli dalam 
masyarakat (Iwan 2018; Hanafis 2019; Azwa 2020). Sebagai contoh, insiden yang 
melibatkan beliau dan aktivis politik Papa Gomo ketika kempen pilihan raya kecil 
Semenyih turut memperlihatkan perbezaan bentuk maskuliniti melalui penampilan 
diri khususnya bentuk dan kekuatan fizikal individu. 

Syed Saddiq yang berfizikal kurus dan berwajah keanak-anakan mendakwa beliau 
telah diaibkan dan dicederakan oleh Papa Gomo yang berbadan sasa dan tegap 
dalam suatu kejadian di kawasan pilihan raya kecil tersebut (Farah Marshita 2019). 
Selain menjawat Exco Pemuda parti politik UMNO, Papa Gomo yang merupakan 
pemilik pusat kecergasan Gym Brotherhood pernah didenda atas kesalahan 
mencederakan seorang buruh Pakistan yang cuba mengganggu kehormatan 
adik perempuan beliau (Farah Marshita 2016). Dalam konteks ini, Papa Gomo 
yang merupakan pemimpin muda UMNO mempamerkan dominasi hegemoni 
dalam usaha mempertahankan struktur maskuliniti Melayu yang tebal dengan 
sifat patriarki, manakala Syed Saddiq Syed Abdul Rahman cuba mempromosi 
maskuliniti global yang lebih positif melalui kesaksamaan gender dan penampilan 
fizikal serta penentangan terhadap aktiviti buli dalam kalangan lelaki. Namun 
Syed Saddiq Syed Abdul Rahman turut berdepan dengan dakwaan pecah amanah 
dan menyalahgunakan wang sumbangan kempen pilihan raya parti politik yang 
diwakilinya dan secara langsung menjejaskan imej maskuliniti positif yang cuba 
diketengahkan oleh beliau dalam konteks Malaysia hari ini (Zanariah 2021).

Kesetiaan yang Beretika 

Dunia politik Melayu menyaksikan unsur feudal seperti kesetiaan menjadi aset 
penting dalam penampilan diri seseorang hero. Amalan setia biasanya tertumpu 
kepada raja dan pemimpin bangsawan. Menurut Shaharuddin (1993), kesetiaan 
menjadi suatu falsafah dalam kehidupan seseorang hero Melayu. Pada suatu tahap, 

prinsip kesetiaan itu dipegang secara membuta tuli dan perlakuan ingkar dianggap 
sebagai menderhaka dan tidak setia. Amalan feudal ini berakar umbi dalam 
kehidupan masyarakat Melayu khususnya dalam dunia politik (Chandra 2020). 
Dalam media sosial, kesetiaan digunakan kembali untuk mendefinisikan maskuliniti 
seseorang pemimpin atau tokoh politik Melayu. Mereka yang mempamerkan 
perlakuan ingkar atau kesetiaan yang berkepentingan akan mendapat kecaman 
dan kritikan, manakala mereka yang menunjukkan taat setia kepada raja dan parti 
politik tertentu akan diraikan oleh khalayak ramai dan penyokong. 

Antara isu popular yang meletakkan kesetiaan dalam penampilan diri seseorang 
tokoh politik termasuklah perbalahan antara bekas Menteri Besar Kedah Mukhriz 
Mahathir dengan keluarga diraja Johor. Perlakuan Mukhriz Mahathir yang enggan 
bersalaman dengan Sultan Johor ketika hadir untuk memberi penghormatan kepada 
Almarhum Sultan Pahang di Istana Abu Bakar telah mewujudkan perdebatan umum 
dalam media sosial (Malaysiakini 2019). Krisis Istana Johor dengan keluarga 
Mukhriz Mahathir telah bermula sejak 1992 selepas Perdana Menteri ketika itu, 
Tun Dr. Mahathir Mohamad bertanggungjawab terhadap pemansuhan kekebalan 
Raja-Raja Melayu dalam perlembagaan negara. Peristiwa ini diimbas kembali 
oleh Tunku Mahkota Johor, Tunku Ismail Sultan Ibrahim sebagai sejarah hitam 
kepada keluarga diraja khususnya di negeri Johor (Mykmu.net 2019). Pada masa 
yang sama, kritikan cucu Tun Mahathir terhadap Tunku Ismail telah melebarkan 
lagi jurang antara pemimpin dengan keluarga diraja dari segi praktik kesetiaan 
membuta tuli (Azie 2020). 

Konsep kesetiaan yang tulen dan beretika dalam kalangan pemimpin politik 
kerap kali dipertikaikan dalam media sosial. Hal ini adalah kerana perbalahan 
mereka dengan keluarga diraja misalnya dilihat mempunyai kepentingan tertentu 
termasuklah sokongan pengundi untuk terus berkuasa dalam politik tanah air. 
Prinsip kesetiaan turut menjadi isu popular dalam hal-hal kepartian khususnya 
hubungan antara kepimpinan atasan dengan pemimpin bawahan. Misalnya, 
UMNO menggunakan istilah “setia” dalam slogan parti politik itu dalam usaha 
membentuk kesetiaan ahlinya terhadap kepimpinan tertinggi parti itu. Dengan cara 
memurnikan semula tradisi, sebarang kecenderungan atau usaha melawan hierarki 
tertinggi dalam UMNO akan dianggap sebagai menderhaka (Singh 1998). Selain 
pertembungan popular antara Tunku Abdul Rahman yang dilihat mempunyai 
fahaman politik pragmatik yang berteraskan nasionalis Melayu dengan Tun 
Mahathir yang mewakili golongan konservatif nasionalis Melayu, politik UMNO 
kontemporari masih diwarnai dengan falsafah kesetiaan. Misalnya pertikaian 
antara pucuk pimpinan parti selepas kejatuhan UMNO dalam pilihan raya ke-
14 yang melibatkan kepimpinan atasan iaitu Presiden Ahmad Zahid Hamidi dan 
pemimpin bawahan seperti Papa Gomo. Penampilan Ahmad Zahid yang dianggap 

tidak mempunyai ciri-ciri presiden yang boleh dijadikan hero, ikon atau tokoh 
besar kepada pengikut dan ahli UMNO sendiri telah mendorong pemimpin pemuda 
seperti Papa Gomo menggunakan platform media sosial seperti Facebook untuk 
mengkritik dan menjatuhkan beliau (Fairul Asmaini 2018). 

Perlakuan Papa Gomo dianggap mempunyai kesetiaan yang tidak beretika 
kerana meskipun beliau merupakan seorang pemimpin UMNO, perbuatannya 
yang mengkritik institusi presiden dianggap suatu kesalahan besar dan digantung 
keahlian selama enam tahun (Shakira 2021). Keadaan ini berbeza dengan situasi 
Najib Razak yang meletakkan jawatan sebagai presiden selepas kekalahan besar 
UMNO pada pilihan raya umum ke-14 dan menghadapi tuduhan salah guna kuasa 
tetapi masih meletakkan kesetiaannya kepada pucuk pimpinan parti yang baharu. 
Tidak seperti Anwar Ibrahim yang menubuhkan Parti Keadilan Nasional selepas 
dipecat daripada UMNO, dan Tun Mahathir  yang melancarkan Parti Pribumi 
Bersatu Malaysia (PBBM) selepas keluar daripada UMNO secara sukarela, Najib 
Razak dilihat masih kekal setia dan tidak membantah sebarang keputusan parti. 
Walaupun beliau boleh menyelamatkan diri dengan melompat parti seperti yang 
berlaku pada sesetengah bekas pemimpin UMNO, Najib memilih untuk terus kekal 
berada dalam parti dan melalui prosedur mahkamah bagi tujuan membersihkan 
namanya. Amalan melompat parti turut menjadi perdebatan umum dalam media 
sosial khususnya dari segi prinsip kesetiaan seseorang pemimpin bagi tujuan 
mengekalkan pengaruh dan kuasa politik. Selain dicemuh sebagai amalan yang 
tidak beretika, perbuatan melompat parti dilihat sebagai bentuk maskuliniti yang 
tidak beretika dan berlindung di sebalik perebutan kuasa untuk mengawal rakyat 
dan kekayaan negara. 

Dalam isu Najib Razak, selain menggunakan Facebook untuk membina semula 
pengaruh beliau, slogan Malu apa, Bossku? telah diketengahkan untuk menarik 
perhatian generasi muda yang kebanyakannya merupakan pengguna tegar media 
sosial (Tan 2019). Meskipun mendapat kritikan dan ejekan, slogan ini digunakan 
dengan berkesan oleh Najib Razak untuk membina semula imej beliau dan 
kepercayaan dalam kalangan pengikutnya. Secara tradisinya, konsep malu dalam 
masyarakat Melayu merupakan suatu ciri perlakuan yang digunakan untuk menjaga 
maruah seseorang individu atau keluarga. Namun, dalam hal ini konsep malu telah 
dimurnikan sebagai suatu bentuk maskuliniti yang baharu melalui penampilan diri 
seorang tokoh politik yang dilihat masih setia kepada parti dan pengikut menerusi 
media sosial. Meskipun menghadapi tuduhan salah laku di mahkamah, strategi 
ini dilihat berkesan dan mampu memujuk orang awam untuk memikirkan semula 
dakwaan, tuduhan dan celaan yang dilemparkan terhadap Najib Razak dalam 
media sosial. 

KESIMPULAN 

Media sosial hari ini seperti Facebook menawarkan dimensi baharu mengenai 
tafsiran dan konsep institusi hero Melayu. Ciri-ciri media sosial yang lebih 
terbuka, demokratik dan memperlihatkan elemen feudal yang mencorakkan naratif 
maskuliniti institusi hero Melayu mula mengalami penyesuaian dan perubahan 
besar. Kesannya, status pemilikan hero tidak lagi tertumpu dalam golongan feudal 
atau elit politik, malah meliputi rakyat biasa yang berkemahiran memanipulasi 
media sosial untuk tujuan pemujukan dan populariti. Malahan, naratif maskuliniti 
seseorang hero boleh dibentuk dalam pelbagai cara – imej dan teks popular dalam 
media sosial. Hal ini termasuklah penampilan diri yang dibentuk melalui perlakuan 
moral yang terpuji, kecergasan badan dan kekuatan fizikal serta kesetiaan yang 
beretika. Malahan, teks yang diraikan dalam media sosial mampu menukar status 
seseorang individu biasa sebagai hero yang disanjung. 

Garis perbezaan antara hero dan selebriti mula menjadi kabur lantaran isu-isu 
popular mengenai penampilan diri dalam media sosial mula menjadi sebahagian 
daripada pseudo-event atau perancangan media mengenai pemerihalan maskuliniti 
yang menentukan makna dan garis perubahan institusi hero dalam konteks 
Malaysia kontemporari. Justeru, hero Melayu moden boleh merupakan seorang 
selebriti, ikon, bintang atau tokoh dalam dunia media sosial yang mungkin lahir 
daripada empat bidang penting iaitu politik, agama, petugas barisan hadapan 
dan sukan. Namun, seperti juga hero tradisi yang lahir menerusi merit untuk 
reputasi, pengiktirafan dan sanjungan serta keperibadian dan moral, mereka yang 
dianggap hero menerusi media sosial akan sentiasa terikat dengan nilai-nilai murni 
masyarakat Melayu khususnya nilai adat dan Islam. 

